
Pineqartoq: UPA 2019/25-mut tunngatillugu apeqqutigineqartup 

akineqarnera: Inatsisartut aalajangiiffigisassaattut siunnersuut 

Namminersorlutik Oqartussat ilalissagaat piginneqqaartussaatitaaneq 

pillugu inatsisip Kalaallit Nunaanni atortuulersinneqarnissaa Kunngip 

peqqussutaatigut  

 

Siunnersuutip siuliani pineqartup siullermeerneqarnerani neriorsorneqarputit 

piginneqqaartussaatitaaneq pillugu peqqussutip nunani allani atorneqarnerani 

maleruagassat unioqqutinneqarnerannut tunngatillugu apeqqutigisimasatit 

allakkatigut akineqarumaartut.  

 

 

Akissut 

Piginneqqaartussaatitaanermut inatsimmi ilaatigut piginnittussaatitaasut 

namminneq suliaminnik atuisinnaanerat, tamannalu aqqutigalugu suliat 

aqqutigalugit aningaasanik iluanaarsinnaanerat, siunertarineqarput.   

 

Ullutsinni suliat nunat killeqarfii apeqqutaatinnagit atorneqakkajuttarput, 

matumanilu assersuutigalugu atuakkat oqaatsinut allanut nutserneqartarput 

nunanilu allani tuniniarneqartarlutik. Kalaallilli piginneqqaartussaatitaanermut 

inatsisaat nunani allani unioqqutitsinernut illersuinngilaq. 

Piginneqqaartussaatitaaneq pillugu peqqussummi maleruagassat 

unioqqutitsinernut, tunniussinernut allanullu Kalaallit Nunaanni pisunut 

tunngatillugu taamaallaat atorneqarsinnaapput.   

 

Tamatumalu kinguneranik piginneqqaartussaatitaanermut maleruagassat aatsaat 

nunani tamalaani arlaatigut atuutsinneqarpata atuuffissaminnut 

atorsinnaassapput.   

 

Taamaammallu sivisuumik ileqquusimavoq piginneqqaartussaatitaanerup nunani 

tamalaani atorneqarsinnaanera qulakkeerniarlugu. Tamannalu pisarpoq nunat 

amerlanerpaartaasa akunnerminni isumaqatigiissusiornerisigut, matumanilu 

piginneqqaartussaatitaanermut amerlanertigut imminnut assingusunik 

inatsiseqartitsinikkut pisussaaffiliisoqartarluni. Taamaaliornikkut 

piginneqqaartussaatitaaneq aqqutigalugu nunat innuttaminnut illersuinissaminnut 

pisussaaffilerneqarput. Tassunga atatillugu Bernerkonventionen 

taaneqarsinnaavoq, tassanilu nunap iluani inatsisinut piumasaqaatinik 

minnerpaaffiliisunik arlalinnik piumasaqarnerup saniatigut tamakku 

aqqutigalugit eqqumiitsuliortut nunani allani illersorneqarput, matumanilu 

eqqumiitsuliarineqartup sananeqarneranit aallartittumik illersorneqalertarlutik.  

Tamannalu isumaqarpoq piginneqqaartussaatitaanermut illersuineq nunap 

nammineq inuinut kisimi atuutissanngitsoq, kisiannili aamma inunnut allamiunut 

atuutissasoq. Kalaaleq eqqumiitsuliamik pilersitsisoq assersuutigalugu 

Danmarkimi danskit piginneqqaartussaatitaanermut inatsisaat malillugu 

illersugaavoq aamma Tysklandimiippat imaluunniit Tuluit Nunaanniippat nunat 

taakku piginneqqaartussaatitaanermut inatsisaat assingusut malillugit 

illersorneqartussaallutik.  

 

Tamakku tunngavigalugit Piginneqqaartussaatitaaneq pillugu inatsimmi suliat, 

illersorneqarput Nunatsinneersuunerat imaluunniit nunanit allaneersuunerat 

apeqqutaatinnagu, pingaarnertullu naatsorsuutigineqassaaq kalaallit suliaat 

aamma nunani allani illersorneqarnerat. Taamaalillunilu assersuutigalugu 

danskit, tuluit, franskit, amerikamiut nunallu allat piginneqqaartussaatitaanermut 

inatsisaat naapertorlugit illersuisoqarpoq. Nunami pineqartumi 

piginneqqaartussaatitaanermut inatsit unioqqutinneqarpat akiliisitsinerit, 

taarseeqqusinerit, ajunngitsorsiassat, akissarsiat, sulianik arsaarinninnerit allallu 

aqqutigalugit kinguneqartitsisoqarsinnaavoq, immikkullu 

ajortuliortoqarsimappat, soorlu peqquserlulluni assiliisaqattaartoqarsimappat, 

isertitsisarfimmiinnermik (parnaarussivimmiinnermik) kinguneqarsinnaavoq. 

Piginneqqaartussaatitaanermut inatsisinik unioqqutitsinernut tunngatillugu 

uparuaanerit inummut nammineerluni uparuaanikkut pisarnera nalinginnaavoq. 

Tamatuma saniatigut nunami unioqqutitsiffiusumi maleruagassat tigussaasut 

naapertorlugit unioqqutitsinermik eqqugaasup piumasaqarneratigut imaluunniit 

tamanna pisariaqarsimappat pisortatigoortumik uparuaasoqarnissaa 

periarfissaavoq.    

 

 

Inussiarnersumik inuulluaqqusillunga  

Med venlig hilsen 

 

 

Ane Lone Bagger                                             /  


